Ծրագիր
 Գրքի երևանյան փառատոնի՝ «Yerevan  Book  Fest» ծրագրի անցկացման
1. Կազմակերպության անվանումը
«ՄԻՀՐ» ստեղծագործողների միություն» մշակութային ՀԿ
2. Գտնվելու վայրը
Բագրատունյաց 12, բն. 15, Երևան 0039
3. Ծրագրի անցկացման վայրը
Հանրապետության Հրապարակ, ԱԳՆ-ի նախկին շենք
4. Անցկացման ժամկետ
2017 թ․ նոյեմբերի 24-26-ը

5. Ծրագիր

5.1. Բովանդակություն

Գրահրատարակչության բնագավառում հայ ժամանակակից գրականության հրատարակման գործընթացը թողնելով հայաստանյան հրատարակիչների մրցակցային հարթությանը՝ ՀՀ մշակույթի նախարարությունն արդեն երկրորդ տարին է՝ չի աջակցում մերօրյա գրողների գործերի հրատարակմանը նախկինում հայտնի «Աջակցություն գրականության հրատարակմանը» ծրագրով, և բազմաթիվ գրողների գրասեղաններին նոր ստեղծագործություններ են կուտակվել, որոնք ընթերցողների սեղանին դնելու կարիք կա: Այս  առումով Գրքի երևանյան փառատոնը փառատոնը միջանկյալ դիրքում է. օգնում է, որ գրողն ընտրի իր հրատարակչին, որովհետև հակառակ գործընթացը, այսպես ասած,  բնականոն է։
«Yerevan book fest»-ն անցկացվելու է առաջին անգամ։ Նրա նպատակը հայ ժամանակակից գրականությունն ընթերցողին ավելի ճանաչելի և ընդունելի դարձնելն է, գրող-հրատարակիչ-ընթերցող շղթայի ամրացումը, նոր հրատարակությունների մասին տեղեկատվությունն առավել հասանելի դարձնելը: Փառատոնի 3 օրերի ընթացքում ընթերցասերները հնա​րա​վո​րություն կու​նենան մասնակցել մի շարք միջոցառումների, որոնք կանցկացվեն Հանրապետության Հրապարակի նախկին Կառավարական 2-րդ տանը (ՀՀ ԱԳՆ-ի նախկին շենք)։ Նախագիծը բաղկացած է մի քանի փուլից. 
Ա)Գրքերի ցուցահանդես-վաճառք
Տար​բեր հրա​տա​րակ​չու​թյուն​ների հնա​րա​վո​րու​թյուն կտրվի ցուցադրել և վաճառել իրենց հրատարակած գրքերը։ Տաղավարներում կներկայացվեն նաև նոր հրատարակությունները:
Բ) Վար​պե​տու​թյան դասընթացներ
Դասընթացների ժամանակ ստեղ​ծագործողները կտեղեկա​նան, թե ինչ ծրագրերի համար իրենց կարող է աջակցել մշակույթի նախարարությունը, ինչպիսի ձևավորմամբ մատուցել գիրքը, ինչ​պես օգտվել միջազգային հնարավորություններից, ինչպես համագործակցել հրատարակչությունների և գրական գործակալների հետ և այլն։ 
Գ) Ընթերցանություն և ան​տիպ գործերի մրցույթ
Մրցույթը կազմում է նախագծի հիմնական մասը։ Ծրագրի շրջանակում հայտարարվել է մրցույթ. մասնակցության հայտեր հայտ են ներկայացրել բոլոր ցանկացողները՝ առանց տարիքային սահմանափակման։ Հայ ժամանակակից գրականության մրցութային ուղղու​թյուններն են՝

· Արձակ
· Պոեզիա
· Դրամատուրգիա
· Մանկապատանեկան գրականություն 
Հեղինակները մրցույթին ներկայացրել են ապագա գրքից մի հատված. երեք պատմվածք, ամբողջական վեպը կամ դրա 1/3 մասը, տասնհինգ բանաստեղծություն, մեկ պիես (համապատասխանաբար՝ նաև մանկապատանեկան գրականության պարագայում)։ Կան հեղինակներ, որոնք հայտ են ներկայացրել մի քանի մրցութային ուղղություններում։ Մրցութային չորս անվանակարգերի հաղթողները (1-ին և 2-րդ հորիզոնականներ) կստանան դրամական պարգև. 1-ին տեղերի համար՝ 500 հազարական դրամ, 2-րդ տեղերի համար՝ 300 հազարական դրամ։ 100-հազարական դրամ կտրվի ևս 20 մասնակցի, ովքեր մինչև 2018 թվականի տարեվերջ կգտնեն հրատարակիչ, որը պատրաստ է իր ծախսով հրատարակել այդ հեղինակի ստեղծագործությունները: Փառատոնը կտա գրքի հանրահռչակման գումարը: Իսկ խրախուսական մրցանակ-հուշանվեր կտրվի 28 մասնակցի (8 հաղթողի և հավաստագիր ստացած 20 գրողի):
Մրցանակային գումարները կփոխանցվեն Հայաստանում գործող այն հրատարակիչներին, որոնց հեղինակները կվստահեն իրենց գրքերի հրատարակման իրավունքը։ Հոնորարի և գրքի հրատարակչական ու տպագրական ծասերի բաշխումը կորոշեն գրողն ու հրատարակիչը՝ փոխադարձ համաձայնությամբ: Նախընտրած հրատարակչին դրամական պարգևի փոխանցումից հետո վերջինը պարտավորվում է առավելագույնը մեկ տարում հրատարակել գրողի ստեղծագործական ժողովածուն կամ վեպը (որում պետք է ներառված լինեն հայտով ներկայացված ստեղծագործությունները ևս)։ Գրքի երևանյան փառատոնին («Yerevan Book Fest»-ին) ներկայացվող ստեղծագործությունները նախկինում չհրատարակված են:
Մասնագիտական ժյուրին և նախապես գրանց​ված ընթերցողները այժմ գնահատում են ներկայացված հայտերը՝ արդյունքում ընտրելով անվանակարգերի հաղթողներին։ հանձնաժողովը կունենա 60, իսկ ազատ ընթերցողները՝ 40 տոկոս ձայնի իրավունք: Վերջիններն արդեն գրանցվել են «Yerevan book fest»-ի պաշտոնական ֆեյսբուքյան էջում։ Մրցույթի հանձնաժողովի անդամների անունները գաղտնի են: Հանձնախմբից գաղտնի են պահվում նաև մասնակից գրողների անունները. գործերն անանուն են գնահատվում։ Ժյուրիի կազմում ընդգրկվել են գրականության ոլորտի արժանի ներկայացուցիչներ:
Հիմնական միջոցառումներից զատ կլինեն նաև երաժշտական ընդմի​ջում​ներ, ինչն էլ ավելի ջերմ և մտերմիկ մթնոլորտ կստեղծի։ 

5.2. Նպատակ

Նախագիծը կնպաստի նոր գրականության ստեղծմանը։ Նախագծի միջոցով մենք կբացահայտենք տաղանդավոր ստեղծագործողների և կնպաստենք նրանց առաջխաղացմանը։ Հրատարակչությունները հնարավորություն կունենան ներկայացնել և վաճառել վերջին տարիների իրենց հրատարակությունները:Ընթերցանությունների միջոցով հայ ժամանակակից հեղինակները հնարավորություն կունենան ընթերցողներին ներկայացնել իրենց ստեղծագործությունները:
5.3. Ակնկալվող արդյունքներ

1. Նախագիծը կխթանի գրքասեր հասարակության ավելացումը:
2․Սկսնակ գրողների համար սա կլինի ներկայանալու նոր հարթակ:
3․Կբացահայտվեն  տաղանդավոր նոր գրողներ, որոնք կունենան իրենց ընթերցողները: 
4․Կտպագրվեն լավագույն ստեղծագործությունները և հնարավորություն կտրվի  զբաղվել նրանց հանրահռչակմամբ:
5.Պետպատվերի և պետաջակցության ծրագրերով, որ շարունակում է իրականացնել ՀՀ մշակույթի նախարարությունը (ինչպես արդեն նշվեց, այս ծրագրերով հայ ժամանակակից գրականություն այլևս չի հրատարակվելու), հայտ կարող են ներկայացնել միայն իրավաբանական անձինք՝ հրատարակչությունները: Իսկ փառատոնը հենց գրողի՛ն է հնարավորություն տալիս ներկայանալ, հաղթել և հետո միայն ընտրել իր հրատարակչին։

